
શ્રીવિષ્ણુવિજયસ્તોત્રમ્

શ્રીગણેશાય નમઃ॥
દેવા ઊચુઃ ।
નતાઃ સ્મ વિષ્ણું જગદાદિભૂતં સુરાસુરેન્દ્રં જગતાં પ્રપાલકમ્ ।
યન્નાભિપદ્માત્કિલ પદ્મયોનિર્બભૂવ તં વૈ શરણં ગતાઃ સ્મઃ॥ ૧॥
નમો નમો મત્સ્યવપુર્ધરાય નમોઽસ્તુ તે કચ્છપરૂપધારિણે ।
નમઃ પ્રકુર્મશ્ચ નૃસિંહરૂપિણે   તથા પુનર્વામનરૂપિણે નમઃ॥ ૨॥
નમોઽસ્તુ તે ક્ષત્રવિનાશનાય રામાય રામાય દશાસ્યનાશિને ।
પ્રલમ્બહન્ત્રે શિતિવાસસે નમો નમોઽસ્તુ બુદ્ધાય ચ દૈત્યમોહિને॥ ૩॥
મ્લેચ્છાન્તકાયાપિ ચ કલ્કિનાન્ને નમઃ પુનઃ ક્રોડવપુર્ધરાય ।
જગદ્ધિતાર્થં ચ યુગે યુગે ભવાન્ વિભર્તિ  રૂપં ત્વસુરાભવાય॥ ૪॥
નિષૂદિતોઽયં હ્યધુના કિલ ત્વયા દૈત્યો હિરણ્યાક્ષ ઇતિ પ્રગલ્ભઃ ।
યશ્ચેન્દ્રમુખ્યાન્ કિલ લોકપાલાન્સંહેલયા ચૈવ તિરશ્ચકાર॥ ૫॥
સ વૈ ત્વયા દેવહિતાર્થમેવ નિપાતિતો દેવધર પ્રસીદ ।
ત્વમસ્ય વિશ્વસ્ય વિસર્ગકર્તા બ્રાહ્મેણ રૂપેણ ચ દેવદેવ॥ ૬॥
પાતા ત્વમેવાસ્ય યુગે યુગે ચ રૂપાણિ ધત્સે સુમનોહરાણિ ।
ત્વમેવ કાલાગ્નિહરશ્ચ ભૂત્વા વિશ્વં ક્ષયં નેષ્યસિ ચાન્તકાલે॥ ૭॥
અતો ભવાનેવ ચ વિશ્વકારણ ન તે પરં જીવમજીવમીશ ।
યત્કિઞ્ચ ભૂતં ચ ભવિષ્યરૂપં પ્રવર્તમાનં ચ તથૈવ રૂપમ્॥ ૮॥
સર્વં ત્વમેવાસિ ચરાચરાખ્યં ન ભાતિ વિશ્વં ત્વદૃતે ચ કિઞ્ચિત્ ।
અસ્તીતિ નાસ્તીતિ ચ ભેદનિષ્ઠં ત્વય્યેવ ભાતં સદસત્સ્વરૂપમ્॥ ૯॥
તતો ભવન્તં કતમોઽપિ દેવ ન જ્ઞાતુમર્હત્યવિપક્વબુદ્ધિઃ ।
ઋતે ભવત્પાદપરાયણં જનં તેનાગતાઃ સ્મઃ શરણં શરણ્યમ્॥ ૧૦॥

વ્યાસ ઉવાચ ।
તતો વિષ્ણુઃ પ્રસન્નાત્મા ઉવાચ ત્રિદિવૌકસઃ ।
તુષ્ટોઽસ્મિ દેવા ભદ્રં વો યુષ્મત્સ્તોત્રેણ સામ્પ્રતમ્॥ ૧૧॥
ય ઇદં પ્રપઠેદ્ભક્ત્યા વિજયસ્તોત્રમાદરાત્ ।
ન તસ્ય દુર્લભં દેવાસ્ત્રિષુ લોકેષુ કિઞ્ચન॥ ૧૨॥
ગવાં શતસહસ્રસ્ય સમ્યગ્દત્તસ્ય યત્ફલમ્ ।
તત્ફલં સમવાપ્નોતિ કીર્તનાચ્છ્રવણાન્નરઃ ॥ ૧૩॥
સર્વકામપ્રદં નિત્યં દેવદેવસ્ય કીર્તનમ્ ।
અતઃ પરં મહાજ્ઞાનં ન ભૂતં ન ભવિષ્યતિ॥ ૧૪॥
ઇતિ પદ્મપુરાણોક્તં વિષ્ણુવિજયસ્તોત્રં સમ્પૂર્ણમ્ ।

Proofread by PSA Easwaran

shrIviShNuvijayastotram

pdf was typeset on December 22, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

